
RESUME: Esti trabayu ye la primer amuesa de dellos resultaos algamaos pol trabayu
en marcha sobre’l papel de los y les escritores na recuperación del asturianu. L’oxe-
tivu del trabayu ye la fechura d’un perfil básicu de paeceres al rodiu del oficiu d’es-
critora, el papel que tien l’autora na recuperación nel ámbitu social y na
consolidación de la variedá estándar asturianu. El marcu xeneral d’esti estudiu ye’l
del ámbitu de la sociollingüística y faise per primer vegada enfocáu nel colectivu de
muyeres escritores col aquel de tentar a estremar dalgún visu de xéneru. 

Pallabres clave: Sociollingüística, llingua asturiana, procesu de recuperación del as-
turianu, variedá estándar, papel de la escritora, lliteratura de xéneru.

ABSTRACT: This work aims at showing a range of results as regards the role of writers
and more accurately of women writers in Asturian Language. The investigation is
developed following the most up-to-date sociollinguistic tecniques and tries to
underline any feature that may help to describe the existance or not of a female
literature in Asturian Language and the role of women writers in the improvement of
social perception of Asturian Literature and Language. 

Key words: Sociolinguistics, Asturian language, recovery process of the Asturian

L’oxetu xeneral del estudiu nel que s’enmarca esta propuesta ye una descrip-
ción sociollingüística novedosa sobre les percepciones que l’ámbitu de los crea-
dores lliterarios tien sobre’l propiu papel en tres árees del procesu de recuperación
del asturianu: a) l’oficiu d’escritor y de la lliteratura nel camín en marcha de re-
cuperación d’esti idioma minorizáu, b) la so capacidá d’influencia nel afitamientu
del estándar normativu y c) el pesu de los escritores y el de les sos obres na nor-
malización social del mesmu, esto ye: na construcción d’una llingua culta y es-
tandarizada d’usu social aceptáu.

L’análisis ye de calter descriptivu y sincrónicu al tratar el papel de los escri-
tores a trenta años del aniciu de l’acuñada xeneración del Surdimientu. Con esen-
cia cuantitativa, va basase en fontes d’información primaries: datos algamaos
d’encuestes de tipu cerráu realizaes a tolos escritores d’esti periodu y conxugaes
cola realidá de la estadística y de los datos aportaos por otros prescriptores y xes-
tores nel ámbitu llingüísticu: Academia, alministracion, Universidá, crítica llite-
raria y industria cultural alredor de la lliteratura y la llingua.

¿QUÉ INFORMACIÓN SE REMANA PA ESTI TRABAYU?

Son destacables les fontes que vienen darréu formulaes como ficha técnica:

Bases de datos:

• Una primera bibliográfica, colos 2.728 llibros n’asturianu publicaos dende
1975, con un total de 46.376 datos.

• Una segunda, de datos primarios, fecha a partir de 168 encuestes con 610
ítems, feches a autores asturianos. Ésta tien un total de 101.780 anotaciones.

Entrevistaos: Escritores asturianos (autores con una obra en volume inde-
pendiente de poesía, ensayu, teatru, narrativa o lliteratura infantil o xuvenil pu-
blicada dende 1975).

Ámbitu: Dominiu llingüísticu asturianu.

Muestra: 164 realizaes sobre un total de 222 encuestes cerraes a escritores y
15 entrevistes abiertes a prescriptores d’opinión.

Entrevista: Voluntaria, personal, cerrada y/o per medios dixitales.

Feches del trabayu de campu: Escritores: xunu del 2008 a setiembre del 2009
Prescritores d’opinión: de magar setiembre del 2009.

ASPEUTOS D’INTERÉS DESCRIPTIVU DE LA LLITERATURA ASTURIANA QUE VAN SER

ESTUDIAOS

La dimensión de la muestra estudiada ufierta tribes y cantidá tala d’informa-
ción qu’indiquen razonable y procedente xuntar al colectivu d’escritores en gru-
pos o categoríes de creadores con cuentes d’afitar si estes categoríes tienen o non
unos rasgos axales o descriptivos abondos como pa falar d’ámbitos lliterarios
propios y concretos o cenciellamente d’una lliteratura propia con faces úniques
y definitores. Asina, xunto a la descripción xeneral van analizase ente otros, gru-
pos como: primeros escritores del Surdimientu, grupu creativu más activu o de re-
ferencia, autores noveles o’l casu de les muyeres escritores n’asturianu. Formulao
nuna base teórica, diríase que ye l’aplicación de los principios formulaos polos
padres de la socioloxía Durchan y Weber d’agrupamientu y comparanza de datos.

Darréu d’ello y na midida en que’l colectivu d’escritores muyeres adquieran
o amuesen una percepción —nes sos respuestes— sistemática o estremada a les
de la xeneralidá o al d’otros grupos categorizaos, podrá apuntase p’hacia la esis-
tencia o non d’una perspectiva de muyer na lliteratura asturiana nos aspectos to-
cantes a esti estudiu (l’oficiu d’escritor, normalización y estandarización).

PARADIGMES D’AUTORÍA COMO ERBÍA PAL AGRUPAMIENTU

El trabayu d’interpretación de datos rique un aborde qu’escace ente’l paecer
global del colectivu creador y los grupos con posibilidá de ser categorizaos, esto
ye: les valoraciones xenerales del colectivu completu ante tolos ítems propues-
tos, pero tamién y con cuentes de tener una visión tolo reveladora posible, la con-
frontación de grupos concretos categorizaos, encaraos unos con otros, por
exemplu:

a) paeceres de los escritores sobro la situación actual del procesu normalizador

o,

b) paeceres del grupu d’autores más productivos o «de referencia» encaraos col
paecer de los autores noveles.

Esta posibilidá d’análisis pue facese con cada exemplu de los ítems que se
planteguen, sicasí esti trabayu quier embredar p’hacia un marcu descriptivu xe-
neral y con cuentes d’ello y como técnica de trabayu van oponese en primeres ca-
tegoríes d’escritores con ítems-cuestiones que-yos afecten directamente, por
exemplu:

• primeros autores del Surdimientu tovía n’activo, frente a autores noveles, nos
ítems que cinquen a la percepción sobre cómo va’l procesu de normaliza-
ción,

o 

• estes mesmes categoríes col aquel de cribar les opiniones sobre’l procesu es-
tandarizador.

LLINIES DESCRIPTIVES

En xeneral, dalgunes de les llinies descriptives que siguen nesta investigación
y qu’afirmen la esistencia d’una lliteratura y/o de grupos internos descriptibles y
susceptibles de ser nomaos como tales —el de la lliteratura de les autores astu-
rianes, por exemplu— son les que se citen embaxo:

• la esistencia de publicaciones nel idioma, la so continuidá o los xéneros cul-
tivaos.

• la identificación del creador col oficiu d’escritor,
• la formación, sentíu d’apegu o distanciamientu con corrientes o grupos llite-

rarios, contemporáneos o non,
• los modelos o influencies lliterarios, los autores referenciales,
• el reconocimientu del propiu llabor como escritor o’l so papel na sociedá

d’anguaño,

o, si ye’l casu d’una sociedá onde l’idioma en que s’escribe nun ye’l vehículu
habitual de la población llector, sedría revelador atestigar daqué visión utilita-
rista de la creación lliteraria en cuantes a la normalización social o nel llabor es-
tandarizador del idioma analizando cuestiones como:

• si los escritores asturianos son el ciernu nesa adaptación, si son simples pie-
ces nesi procesu, simples observadores o tán ayenos al mesmu,

o

• l’asunción o non de les propuestes normatives o la posición de vanguardia de
los escritores tocantes a éstes.

Les respuestes que se xeneren al traviés d’estes cates nel terrén lliterario van
dir pintando una urdime representativa, que llamándose d’una manera o otra, ta
fecha de los mesmos filos, los tonos, gustos, coloración, axuste y densidá equi-
parables al de otros tapíos lliterarios consideraos universales.

Acordies con estes premises, esbíllense 10 entrugues formulaes na encuesta
que s’utilizó nesti trabayu, tocántenes a les cuestiones mentaes enriba y una
amuesa de resultaos alrodiu de la lliteratura de les escritores, con dos oxetivos:

1. Dar exemplu del calter del trabayu en marcha.
2. Apuntar daqué resultáu, buscando muestres indicatives de una lliteratura

d’autora n’asturianu.

1. Marcu xeneral a describir

La dimensión de la lliteratura oxetu d’análisis en cuantes a autores, xéneros y
obres afitóse acordies a los siguientes criterios:

Tocantes a les obres, han ser obres de creación de xéneru narrativu, poéticu, lli-
teratura infantil y xuvenil, teatru y monólogu y ensayu; creaes y publicaes ente’l
1975 y el 2008, en volume propiu y independiente, con autoría individual o co-
lectiva. Otra miente, nun van estudiase traducciones, reediciones, recopilaciones
o colectánees vinientes de la tradición oral, nun siendo qu’amás de la parte re-
copilatoria tenga una formulación teórica o ensayística na que se xustifiquen y en-
marquen les pieces anotaes.

No que cinca a los autores, tómense como muestra pa la descripción tolos au-
tores de les obres que siguen los criterios mentaos. Son 222 autores.

La dimensión del corpus lliterariu estudiáu correspuende a los datos amosaos
nes tables y gráfiques que vienen darréu:

Gráficu 1

Fonte: Ellaboración propia a partir de trabayu de campu

Gráficu 2

Fonte: Ellaboración propia a partir de trabayu de campu



Visto que la muestra nel casu que nos ocupa coincide col universu a describir,
afitóse dende l’entamu la procedencia d’algamar un númberu d’encuestes lo más
cercanu al 100% del colectivu d’escritores. En tou casu, la representatividá que
va establecese sedrá superior al 90% en cuantes al anchor del corpus de llitera-
tura escrita que los autores muestreaos representen. Ye dicir, los 164 escritores de
la encuesta son autores, a una mala, del 90% de la lliteratura de creación d’esta
dómina1 y nos porcentaxes en cuantes al xéneru cultiváu que s’amuesen.

2. Clasificación y dixebra pal análisis en grupos especializaos 

Ún de los criterios pa la comparanza de datos —que s’espón a mou esplica-
tivu— ye’l xebrar el colectivu xeneral en grupos afines de menor entidá. De toes
toes, procede’l diferenciar a los escritores pol grau d’actividá o creación qu’a-
muesen nel periodu temporal a estudiu. El criteriu utilizáu col envís d’estremar
posibles diferencies de criteriu foi’l de facer, arriendes del grupu xeneral, tres
unidaes gradaes por intensidá na producción, continuidá, reconocencia, torna y
variedá, valores toos especificaos en clave numbérica.

La primera (grupu de referencia) vien definida pel paradigma siguiente: auto-
res con cinco llibros publicaos, con actividá creativa a lo llargo de más d’una dé-
cada, cultivadores de dos xéneros lliterarios, con dalguna obra propia traducida
a otra llingua y reconocíos por polo menos un premiu de referencia2, o otros dos.

1 Son 944 volúmenes los que se manexen según estos criterios.
2 Nesto síguese a los propios encuestaos qu’afiten como premios de referencia: los entamaos pola Aca-

demia de la Llingua Asturiana, la Conseyería de Cultura pal ámbitu asturianu en cada xéneru, el Teodoro
Cuesta (poesía) del Ayuntamientu de Mieres y el premiu Trabe de narrativa. 

Gráficu 3

Fonte: Ellaboración propia a partir de trabayu de campu

El segundu grupu a xebrar (grupu de referencia ampliáu) ye’l conxuntu d’au-
tores n’actividá productiva, pero que nun lleguen a esti marcu cuando porque pa-
raron, cuando porque entá nun llegaron, anque van facelo nel futuru (ye’l casu de
los autores noveles).

El tercer grupu (ocasional) fórmenlu aquellos autores qu’escribieron ún o dos
llibros nel ámbitu temporal del estudiu, ensin reconocencia de premios y que nun
publiquen de va cinco años polo menos.

En porcentaxes, esti ye’l panorama de l’actividá que desenvuelven les escri-
tores n’asturianu:

La metada d’elles aproximadamente ye escritora de los grupos de referencia;
sicasí, la cualidá «ocasional» de munches débese a lo novel d’un garapiellu d’e-
lles, incorporaes a la creación lliteraria de va poco (de magar l’añu 2004).

AMUESA DESCRIPTIVA D’ENTRUGUES Y RESULTAOS3

a) L’oficiu d’escritor

Les cuestiones que se presenten de siguío correspuéndense a la parte primera
de la encuesta qu’encetaba l’análisis.

1. Apiegu al xéneru poéticu

Ún de los datos representativos de la última lliteratura ye l’empiezu del llabor
creativu utilizando’l xéneru poéticu. Nesti exemplu vamos escomencipiar cola

3 Van facese sobre 28 encuestes feches a les autores. Los resultaos esprésense cuando en valores ab-
solutos (númberu de respuestes), cuando en porcentaxes.

Gráficu 4

Fonte: Ellaboración propia a partir de trabayu de campu

comparanza de resultaos del grupu de muyeres autores col grupu de contraste xe-
neral4.

Les autores cumplen col paradigma principal del xéneru poéticu como camín
de creación qu’equí se prueba. Fáenlo, amás, nun grau d’intensidá significati-
blemente mayor.

2. Contactu col sistema educativu

A la entruga fecha (númberu 1, del anexu), les respuestes empiecen a facer
rescamplar dalgún fechu singular y definitoriu. En porcentaxes opuestos, vese
que les autores asturianes lleguen a la escritura sinón per un camín diferente que’l
conxuntu de los escritores, sí guapamente con un bagax diferente ente lo que po-
dríen tar: esperiencies, modelos de prestixu lliterarios y llingüísticos, percepción
del grau de normalización o del estándar, etc., referencies éstes nes que s’amuga
ún nos ámbitos educativos.

4 D’esti grupu de contraste xeneral nun s’estraen los paeceres de les escritores.

Gráficu 5

Fonte: Ellaboración propia a partir de trabayu de campu

Fonte: Ellaboración propia a partir de trabayu de campu



3. Motivación pa la escritura.

Entrugaes les escritores (entruga númberu 2), ufierten estes respuestes:

La gama de resultaos a los ítems inxertos na encuesta (númberu 2), coincide
notablemente. Ésta diz que les autores conxuguen de manera diferente que la glo-
balidá les intenciones lliteraries y les vindicatives. Encarar esti datu al que da la
nomada segunda xeneración del Surdimientu resultaría reveladora. Interesa so-
rrayar que les autores amuesen una identificación mayor con esti grupu xenera-
cional que’l total de los encuestaos, como va vese más alantre.

4. El billingüismu de les escritores

De la entruga numberada nel anexu col númberu 3, sal el billingüismu na es-
critura de les autores asturianes. Ha entendese como billingüismu na escritura la
creación lliteraria en más d’un idioma: nesti casu, n’asturianu y n’otru diferente.

Gráficu 7

Fonte: Ellaboración propia a partir de trabayu de campu

Gráficu 8

Fonte: Ellaboración propia a partir de trabayu de campu



Gráficu 10

Fonte: Ellaboración propia a partir de trabayu de campu

Podría ésti venir embredáu pola probe influencia na formación n’asturianu como
escritora y llectora nel sistema educativu y darréu d’ello, la escoyeta tamién prin-
cipalmente del castellán como vehículu lóxicu de creación col que se pudiera en-
tamar y se continúa.

5. La importancia de la influencia de la lliteratura asturiana

Lóxicamente como surde d’esta información, les escritores asturianes enta-
maron escribiendo dende unes referencies ¿y modelos? xenerales castellanos,
pero güei reconocen na propia lliteratura la fonte primera d’influencia. En pri-
meres, namás la mitá d’elles-y daben daqué importancia a esta influencia; agora
la totalidá reconoz qu’aquella influencia probetaya devieno en fundamental. (De
la entruga númberu 4 nel anexu).

Gráficu 9

Fonte: Ellaboración propia a partir de trabayu de campu

6. Identificación de les escritores con una xeneración lliteraria

De siguío va contrastase’l paecer de les autores tocantes a esta entruga (núm-
beru 5).

Gráficu 11

Fonte: Ellaboración propia a partir de trabayu de campu

Gráficu 12

Fonte: Ellaboración propia a partir de trabayu de campu



La identificación o non de los autores con una xeneración o otra ta perme-
diada. De toes formes, d’equí rescamplen dellos fechos: el primer ye la pervi-
vencia de la marca «escritor del Surdimientu», qu’axunta a un 44% del conxuntu
de los escritores. Más entá, pa les autores, el grau de reconocencia surdimentista
algama’l 54%: un 10% más nel grupu xeneral. Otra güelga a siguir ye l’adscrip-
ción d’un porcentaxe mui altu de les autores al segundu momentu del Surdi-
mientu, fechu que podría venir pol contestu cronolóxicu nel que les autores
s’incorporen a publicar. Con too y con ello, el datu más llamador ye’l que nún o
en dambos casos, la metada de los escritores asturianos ablúguense embaxo una
marca xeneracional concreta.

7. L’abandonu de la escritura

Ún de los indicadores de la vitalidá nun momentu sincrónicu d’una llitera-
tura abórdase na entruga anexada col númberu 7: ¿Dexaría usté d’escribir?
«[…] Históricamente siempre que se pudo5, escribióse n’asturianu[…]». Esto
ye lo que dicen les muestres cuando lliteraries, cuando civiles rales, pero con-
tinues dende los primeros tiempos de la lliteratura asturiana. Apaecen, ensin
embargu, momentos nos que la escritura n’asturianu carez parones significa-
tivos en cuantes al númberu d’autores, obres y valir. Encárense darréu les res-
puestes qu’ufierten el grupu xeneral d’escritores frente a les de les autores
asturianes:

5 Asina lo cita ún de los escritores referentes del Surdimientu, pa esta investigación.

Gráficu 13

Fonte: Ellaboración propia a partir de trabayu de campu



Nun paez qu’esta cuestión de la continuidá lliteraria sía fonte de velees den-
de’l puntu de vista de les muyeres, qu’afirma hasta casi un 90% que nun tien dul-
des tocante a esti tema. Nel casu del grupu xeneral esti porcentax baxa revelando
qu’un 21% —el doble—, contempla la posibilidá por delles razones (vid. entruga
númberu 6). Habría que lo valorar tomando en cuenta’l porcentaxe d’autores (un
3%, aproximadamente), que refugó facer la encuesta por cuenta d’esti mesmu
motivu: yá nun escribía n’asturianu por nun sentir esta lliteratura como propia.
Convendría comprobar si’l fechu del momentu más tardíu d’incorporación a la es-
critura d’un porcentaxe altu d’escritores muyeres, tien o non que ver —no que-y
toca por un posible grau de descontentu o frustración d’espectatives— cola fide-
lidá al llabor creativu qu’amuesen.

Asina mesmo, apunten estos datos a la potencialidá de les escritores nel futuru
viniente, que va describise ente otros indicativos: pol grau d’identificación coles
xeneraciones más actives y más prestixaes (2ª y 3ª xeneraciones del Surdimentu),
la motivación estética pa la escritura —cola característica propia ya innovadora
d’un afán vindicativu daqué significativu— o’l calter de les influencies que reci-
ben onde rescamplen les que lleguen de la lliteratura asturiana.

b) El procesu de normalización

8. Valoración del procesu de normalización 

De la pregunta formulada: En xeneral, ¿cómo valora’l procesu de normaliza-
ción social del asturianu? (númberu 6 del anexu) surde la visión nidia de la per-
cepción si non fondamente negativa, sí mala dafechu, del procesu normalizador
na sociedá asturiana.

Gráficu 14

Fonte: Ellaboración propia a partir de trabayu de campu



Gráficu 15

Fonte: Ellaboración propia a partir de trabayu de campu

Na gama de gráficos amosada6 encálcase la valoración negativa de los escri-
tores hacia’l procesu de normalización de la llingua asturiana. Esti ítem nel es-
tudiu formúlase nel entamu d’esta forma xeneral, pero n’ítems socesivos afóndase
nes razones pa ello. Nun hai diferencies sorrayables ente los dos grupos equí en-
caraos. Nel casu de les autores, les respuestes mal y va permal xuben hasta’l
63%. Convién darréu d’ello señalar cómo’l procesu de creación lliteraria, conti-
nuidá y modernidá nel ámbitu lliterariu asturianu va de la mano de la percepción
pernegativa del procesu de recuperación social, de lo que s’infier una recepción7

de la obra mui baxa. D’otra manera y espuesto na marcación d’esti estudiu: pa los
escritores, la lliteratura de valir que se fai ufiértase a una sociedá que nun asocia’l
códigu nel que se formula col de los ámbitos de normalidá cotidiana onde sí re-
conoz otros productos similares.

6 Porcentaxes nel diagrama circular y valores absolutos nos diagrames radiales.
7 La recepción acordies a les nueves corrientes sociollingüístiques: Antonio Sánchez Trigueros en So-

ciología de la literatura. Teoría de la literatura y literatura comparada: «En 1958, Robert Escarpit publica
la primera edición de su Sociología de la literatura, en la que aborda la literatura no como categoría esté-
tica, sino como fenómeno social y económico en el que se aprecian tres parcelas de interés (producción,
distribución y consumo) que darían cuenta del hecho literario. Por hecho literario entiende «el intercam-
bio, la comunicación, el movimiento entre autor y público. […] El ámbito de la recepción incluye aque-
llos procesos en los que los lectores perciben determinados textos como literarios. En este campo de
investigación […] destaca trabajos que se interesan por la función «de las convenciones estética y de po-
livalencia» o por las relaciones «entre la complejidad textual y el comportamiento del receptor». (Solli-
niáu del autor).



c) La estandarización 

9. Percepción sobro la calidá propia

Ente les cuestiones de la encuesta, inxértase ésta onde se-y pide al escritor que
se dea una nota (entruga númberu 8), col oxetu de consiguir una reflexón sobro
la propia evolución como escritora nel contestu d’estandarización en marcha. L’a-
decuación y siguimientu de la norma académica debería embredar hacia una lli-
teratura más calidable. Entrúgase na encuesta acerca d’esta posible evolución.
Tamién, ye una valoración suxetiva onde entren un refileru de ponderables como:
compromisu, ambición, comparanza con otros autores, adecuación o evolución de
la temática.

En tou casu, les autores considérense meyores escritores que los homes nuna
puntuación indicadora: un 7,56 sobre 10, contra’l 6,09 del colectivu completu
d’autores. Ye mandao recordar amás que’l grupu que s’analiza ye hasta’l 57 % au-
tores categorizaes como «ocasionales». Esto diz abondo de l’ambición como es-
critores que tienen les autores n’asturianu.

10. Papel de los escritores nel estándar

Ente otros, ún de los roles primeros que tien la lliteratura moderna d’una llin-
gua minorizada ye’l d’ayudar na conformanza del modelu llingüísticu que s’u-
fierta. Esto faise en dellos sentíos como son: la corroboración col usu de los
modelos sintácticos, léxicos y morfolóxicos; la propuesta anovadora d’usos di-
ferentes nestos ámbitos —siempre que los usuarios incorporen eses propuestes al
usu propiu del idioma—; o tamién n’otru sen ta la forxa de prestixu llingüísticu

sofitáu n’elementos axetivos o complementarios d’un idioma como son los pro-
ductos lliterarios de calidá. Ye nesti contestu nel qu’hai qu’ordenar les opiniones
de les escritores. (Vei entruga númberu 9 del anexu).

Esti papel que paez qu’apodera a les escritores (coincide sustancialmente cola
que tien el conxuntu estudiáu), habría que lu permediar por exemplu cola in-
fluencia que les obres qu’elles escriben tienen ente’l públicu o col númberu de pu-
blicaciones qu’ufierten a la sociedá (vid puntu 2 actividá escritora). La recepción
de la lliteratura carez d’intensidá acordies con toles percepciones y fontes que se
puean remanar, así debe entendese qu’al pesu que les escritores asturianes dicen
tener habrá que da-y el valir guapamente nel sen de voluntá y efectividá nel si-
guimientu que caúna fai del modelu llingüísticu estándar.

A MOU DE RESUME

Tocántenes estrictamente a los ítems trataos, puen establecese unos rasgos mí-
nimamente definitorios de la lliteratura de les muyeres asturianes:

- Les autores suponen un porcentaxe baxu del grupu d’autores n’asturianu. Si-
casí, en xeneral cumplen y agrúpense de mou equiparable al conxuntu de los es-
critores en cuantes a xéneros cultivaos, apilando pa la poesía como xéneru
d’atención especial. El contactu que tuvieron col asturianu nel sistema educativu
foi perescasu —contra la esperiencia de la muestra total— d’ehí que sían escri-
tores billingües castellanes. Son autores d’intensidá mediana en cuantes al ritmu
de publicación. Nel entamu del so llabor d’autoría desconocíen la lliteratura as-
turiana qu’agora ye fonte primaria d’influencies pa elles.

- Un rasgu peculiar que les distingue ye’l compromisu vindicativu que man-
tienen y combinen cola motivación puralmente lliteraria a la hora d’escribir. Nun
contemplen abandonar la escritura, lo que nel futuru, xunto cola incorporación
obligada de más escritores y el compromisu de calidá qu’asumen en midida más
alta que’l conxuntu de los autores, va apurrir a la lliteratura asturiana perspecti-
ves nueves que van arriquecela.

- Son conscientes del so papel tocántenes al estándar qu’asumen y fondamente
crítiques, na mesma gradación que la globalidá de los escritores no que cinca al
procesu de normalización, al que-y dan perpocu valir.

Anexu. Entrugues estractaes de la entrevista modelu a les que se refier esti
análisis

La lliteratura de les escritores asturianes. 

Perspectives d’un trabayu d’investigación sociollingüística 

 

Parte 1  Marcu biográficu 
1. Contactu col asturianu nel sistema educativu. (Marque lo que proceda.)  

 

Nun tuvi escolarizáu/ada          (Pase a la pregunta 3)  

Sí, recibí formación                (Siga embaxo, seleccione les que-y paeza, indicando la 

importancia que-y concede a esa educación llingüística recibida.) 

 

Educación d’asturianu recibida. 
(1: mui importante 

3 : poco importante) 

1    2    3  

Na Educación Infantil (hasta 6 años).  

Educación Básica/Primaria (hasta 12 años).  

Educación Secundaria (hasta los 16).  

Bachiller / Formación Profesional.  

Universidá (Diplomatura).  

Universidá (Llicenciatura).  

Universidá (Doctoráu).  

Años totales d’escolarización:       

Aprendí lo básico nun cursín de llingua.  

Recibí dellos cursos relacionaos col idioma.  

Aprendílo too solu/a.  

 

 

 

Parte 2   L’oficiu d’escritor 

 
2. ¿Cuáles foron les motivaciones qu'usté tuvo pa escribir n’asturianu?  

(Marque una opción de cada filera.) 

 

 

 Munchísimo Abondo Indiferente Poco Nada 

Afición lliteraria; gustábame 

escribir y usé l’idioma más 

natural pa min. 

     

Descubrílo na escuela, nel  

institutu, o/y na universidá y 

motivéme ehí. 

     

Por simple entretenimientu.      

Pa reivindicar la llingua.      
Motivóme’l conocer a escritores 

n’asturianu. 
     

Escribir n’asturianu tenía más 

posibilidaes de publicación. 
     

Otres razones: ¿Cuáles?         

3. ¿Escribe n’otra llingua? 

 

Non.  

Gallego-asturianu.  

Castellanu.  
Otra. ¿Cuála?         

 

 

 

4. Otres influencies lliteraries. Anote cuáles foron les sos influencies lliteraries en xeneral:  

 

Cuando entamé a escribir yeren: 

(Escueya hasta tres y valore.  1:más influyente  

 3: menos influyente.) 

Anguaño nel 2008 son: 

(Escueya hasta tres y valore.  1:más influyente  

 3: menos influyente.) 

Valoración:  1   2   3 Valoración:  1   2   3 

Asturianes  Asturianes  

Grecollatines  Grecollatines  

Castellanes  Castellanes  

Gallegues  Gallegues  

Catalanes  Catalanes  

Vasques  Vasques  

Anglosaxones  Anglosaxones  

Alemanes  Alemanes  

Franceses  Franceses  

Italianes  Italianes  

Occidentales en xeneral  Occidentales en xeneral  

Orientales  Orientales  

Af icanes  Af icanes  
Otres. ¿Cuáles?   Otres. ¿Cuáles?         

 

 

5. Si-y paez, inclúyase nuna d’estes xeneraciones lliteraries.   

(Escueya una opción.) 

 

Nun me siento parte de nenguna.  

Xeneración de postguerra.  

Surdimientu en xeneral.  

Surdimientu. Primer grupu o xeneración.  

Surdimientu. Segundu grupu o xeneración.  

Surdimientu. Tercer grupu o xeneración.  
Otres. ¿Cuála?         

 

 

rr

Parte 3 Percepciones sobre’l procesu de normalización social 

 
6. En xeneral, ¿cómo valora’l procesu de normalización social del asturianu? (Marque una de les 

opciones que vienen darréu.) 

 

 Paezme que: 

Va perbién.  

Va bien.  

Nun va nin bien nin mal.  

Va mal.  

Va permal.  

 

 

 
Parte 4  Percepciones sobre la estandarización 

 
7. . ¿Dexaría d’escribir n’asturianu?  

 

Non, nunca    (Pase a la pregunta 29) 

Sí   (Respuenda embaxo marcando’l so grau d’alcuerdu pa con estes afirmaciones.)  

 

 
Dexaría d’escribir porque: Muncho Bastante Indiferente Poco Nada 

Sintiera que lo que faigo nun val 

pa nada. 
     

Nun me viera progresando 

lliterariamente. 
     

Llévame munchu tiempu y nun 

compensa. 
     

Nun compensa, sobre manera 

económicamente. 
     

Yá dixi  tolo que tenía que dicir.      

Porque:              

 

202 XUAN SANTORI VÁZQUEZ-AZPIRI

Lletres Asturianes 106 (2012): 183-203



                                       

 
 

 

8. ¿Cómo escribe usté?  

(Marque’l so grau d’alcuerdu pa con estes afirmaciones):  

 

Escribo: 
Mui 

d’alcuerdu 
D’alcuerdu 

Nin d’alcuerdu nin en 

desalcuerdu 

En 

desalcuerdu 

En desalcuerdu 

dafechu 

Meyor qu’enantes.      

Peor qu’enantes.      

Igual que siempre.      

Meyor que la media.      
Escribo muncho meyor que 

la media. 
     

Cambié la temática.      
En xeneral, como escritor/a y daríame una nota de (valórese de 0 a 10.):        

 

9. Sobre’l papel de los escritores nel procesu d’estandarización, diga lo que-y paecen estes 

afirmaciones. 
(Marque’l so grau d’alcuerdu.) 

 

 
Mui 

d’alcuerdu 
D’alcuerdu 

Nin d’alcuerdu 

nin en 

desalcuerdu 

En desalcuerdu 
En desalcuerdu 

dafechu 

L’escritor tuvo un papel fundamental na 

fechura del estándar. 
     

Los escritores tán a gustu col estándar y 

cúmplenlu. 
     

Los escritores son importantes nel éxitu 

social del estándar. 
     

L’escritor inflúi namás en cuestiones 

léxiques y de vocabulariu. 
     

Inflúi nel mantenimientu d’estructures y 

usos morfosintácticos. 
     

Ayuda a afitar modelos fonéticos y 

fonolóxicos. 
     

Da prestixu al idioma.      
La influencia del escritor yera enantes 

mayor. 
     

La influencia del escritor ye agora mayor.      
La influencia del escritor va ser mayor nel 

futuru. 

